
Christopher Testaferrata Moroni Viani (K.l. 0071665M)
(‘l-appellant’)

Vs.

L-Awtorita tal-Artijiet
(‘l-appellata’)

II-Qorti,

Preliminari

1. Dan huwa appell maghmul mir-rikorrent Christopher Testaferrata
Moroni Viani (K.l. 0071665M) [hawnhekk ‘l-appellant’], minn sentenza tat-
Tribunal ta’ Revizjoni Amministrattiva (minn issa ’| quddiem ‘it-Tribunal’), tas-7
ta’ Marzu, 2022 (minn issa 'l quddiem ‘is-sentenza appellata’), li permezz
taghha t-Tribunal ¢ahad l-appell tar-rikorrent u laga’ r-risposta tal-intimata

Awtorita tal-Artijiet [hawnhekk ‘I-appellata’].

Fatti

2. Fir-rikors tieghu quddiem it-Tribunal, ir-rikorrent spjega li huwa s-
successur fit-titolu ta’ art precedentement esproprjata maghrufa bhala ‘Il-
Barrakka’, fit-Telgha tas-Saqqajja, ir-Rabat. Ir-rikorrent spjega li ai termini tal-
artikolu 31 tal-Kap. 573 tal-Ligijiet ta’ Malta huwa kien talab li din ‘il-Barrakka’
terga’ tigi akkwistata minnu stante li thalliet fi stat ta’ abbandun, u dan filwaqt
li pprometta li huwa kien ser jiehu hsieb ir-restawr tal-istess proprjeta. Din I-
applikazzjoni tar-rikorrent saret f’'Novembru 2020. Permezz ta’ decizjoni
moghtija fit-18 t’Awwissu, 2021, li giet ricevuta mir-rikorrent fil-21 t’Awwissu,
2021, I-Awtorita intimata infurmat lir-rikorrent li t-talba tieghu kienet qeghda
tigi michuda peress li s-sit huwa megjus bhala wirt nazzjonali u ghalhekk
m’ghandux jigi ttrasferit favur individwi privati. Ir-rikorrent hassu aggravat b’din
id-decizjoni, u ghalhekk interpona appell minnha quddiem it-Tribunal, fejn gal
li I-Kap. 563 tal-Ligijiet ta’ Malta imkien ma jipprovdi li I-Awtorita ma tistax
tiddisponi minn siti simili. Zied jghid li I-ligi tesigi li |-Awtorita intimata
tamministra siti ta’ importanza kulturali, socjali jew storika bl-ahjar mod, izda li
hemm differenza kbira bejn [-obbligu li tamministra u r-rifjut totali, li jfisser li |-
Awtorita intimata gatt ma tiddisponi minn proprjetajiet simili favur il-privat. Ir-
rikorrent qal li r-raguni ghal din id-decizjoni hija wahda zbaljata, u taghti lok ghal
abbuz min-naha tal-Awtorita. Ir-rikorrent hassu aggravat ukoll ghaliex I-
intimata naqset milli tapplika dak li jghid I-artikolu 32 tal-Kap. 563, li
trasferimenti jistghu jkunu suggetti ghad-dritt tal-ewwel rifjut, u li dan kellu
jkun ta’ importanza ghall-Awtorita fl-evalwazzjoni taghha, partikolarment meta
wiehed iqis ir-rabta tar-rikorrent mal-imsemmi sit. Ir-rikorrent gal li huwa hassu

aggravat ukoll ghaliex huwa dispost li jerga’ jirrestawra s-sit, skont l-istandards

li gew maqgbula mal-Awtorita tal-lppjanar fil-Method Statement fil-process tal-
Ippjanar PA/00591/14. Ir-rikorrent qal li huwa ghandu kemm ir-rizorsi
finanzjarji kif ukoll namra sentimentali lejn dan is-sit, li gie akkwistat mill-Gvern
minghand |-antenati tieghu. Qal li huwa dmir ta’ kull cittadin li jipprotegi |-
patrimonju kulturali, u kull ¢ittadin ghandu dritt jibbenefika mill-patrimonju
kulturali. Qal li huwa dispost li jirrestawra s-sit, u fil-fatt diga beda jitkellem ma’
Xi periti sabiex ir-restawr ikun jista’ jsir bl-aqwa specifikazzjonijiet. Ir-rikorrent
gal li jekk huwa minnu li dan is-sit huwa ta’ dagstant importanza, |-obbligu tal-
Awtorita intimata huwa li tara li dan majispi¢cax fi stat ta’ abbandun, u minkejja
li I-post kien jintuza mir-Rabat Scouts Group ghal xi zmien, dawn issa ilhom

hafna li telqu minn dan il-post, li ilu ma jintuza minn dak iz-zmien.

Mertu

3. Permezz tar-rikors tieghu quddiem it-Tribunal, ir-rikorrent talab li dan
joghgbu jhassar, jirrevoka u jikkancella d-decizjoni tal-Awtorita intimata kif
kontenuta fl-ittra tat-18 t’Awwissu, 2021, fejn din irrifjutat it-talba tar-rikorrent
ghar-riakkwist tas-sit maghruf bhala ‘ll-Barrakka’, fit-Telgha tas-Saqqgajja, ir-
Rabat, u konsegwentement jordna li din I-applikazzjoni tigi kkonsidrata mill-

gdid fid-dawl tad-decizjoni li ser tkun qeghda tinghata mit-Tribunal.

4. L-intimata fir-risposta taghha wiegbet li r-rikorrent kien intavola
applikazzjoni mal-Awtorita intimata (ref. GLA1/2020/1279) sabiex jakkwista I-
viewing gallery (il-Barrakka) li tinsab fit-telgha tas-Saqqajja, ir-Rabat. L-Awtorita

intimata spjegat li din it-tip ta’ applikazzjoni hija intiza sabiex persuna titlob li

art partikolari tinhareg ghall-bejgh b’tender jew b’irkant, u ghalhekk dan ikun
ifisser li kwalunkwe persuna tkun tista’ tittanta tixtri dik il-proprjeta. L-intimata
spjegat li I-applikazzjoni tar-rikorrent giet rifjutata ghaliex is-sit huwa megjus
bhala wiehed li ghandu valur storiku, u ghalhekk m’ghandux jigi ttrasferit favur
individwi privati. B’riferiment ghar-rikors li r-rikorrent ressaq quddiem it-
Tribunal, l-intimata qalet li hija ghandha s-setgha ai termini tal-artikolu 7(2)(¢)
tal-Kap. 563 tal-Ligijiet ta’ Malta li tamministra art pubblika bl-aktar mod
assolut, u dan sabiex isir |-ahjar uzu tal-art kollha ta’ Malta. Qalet li kull
applikazzjoni tigi determinata u kkonsidrata fuq il-mertu taghha ad hoc, u huwa
ghalhekk li hija ddecidiet |i valuable heritage asset m’ghandux jigi ttrasferit
favur individwu privat. Qalet li hija mhijiex tagixxi b’mod abbuziv meta wara li
kkonsidrat l|-applikazzjoni tar-rikorrent, iddecidiet li din il-proprjeta
m’ghandhiex tinbiegh. L-intimata eccepiet ukoll li hija ghamlet il-
konsiderazzjonijiet kollha rilevanti, anke wara li gieset |-istat li tinsab fih din il-
proprjeta, is-sehem tal-Gvern fiha, ir-rabta tar-rikorrent mas-sit, u l-importanza
kulturali u socjali tal-istess proprjeta, u ghalhekk id-decizjoni taghha hija wahda
korretta u ragonevoli. L-intimata eccepiet ukoll li meta r-rikorrent ghamel
riferiment ghall-artikolu 32 tal-Kap. 573 tal-Ligjiet ta’ Malta, id-dritt tal-ewwel
rifjut li jsemmi l-istess artikolu jinghata fejn hemm offerta ghal trasferiment.
F'dan il-kaz izda, ma kien hemm |-ebda awtorizzazzjoni biex isir trasferiment, u
ghalhekk ma kien hemm I-ebda offerta marbuta mal-istess. L-intimata galet
ukoll li I-fatt li r-rikorrent huwa dispost li jirrestawra s-sit, ma jfissirx li hija
ghandha tittrasferixxi I-art. Ziedet tghid li filwaqt li huwa dmir ta’ kull ¢ittadin li
jippreserva |-wirt kulturali ta’ pajjizna, dagstant iehor huwa dmir taghha li

tassigura li din l-art li taghmel parti mill-istorja ta’ pajjizna, tkun amministrata

tajjeb, u mhux biss tigi restawrata, izda tibga’ titgawda mill-pubbliku kollu u
mhux minn individwu jew iehor. Qalet ukoll li fil-prezent hija tinsab f'’kuntatt
mas-Superintendence of Cultural Heritage sabiex tassigura li din il-proprjeta
tintuza b’mod tajjeb, u tigi salvagwardjata kif mehtieg. L-intimata galet li
ghalhekk hija ghamlet dak kollu necessarju u ragonevoli fir-rigward tat-talba
tar-rikorrent, sabiex tissalvagwardja din il-proprjeta mhux biss strutturalment,
izda wkoll fl-ambitu soc¢jali, kulturali u storiku taghha ghat-tgawdija taghha mill-
pubbliku Malti u Ghawdxi kollu.

5. Ir-rikorrent Christopher Testaferrata Moroni Viani fl-affidavit tieghu li
pprezenta quddiem it-Tribunal, gal li huwa ghandu diversi proprjetajiet fir-
Rabat ta’ Malta, fosthom ghalga maghrufa bhala “Tal-Qampiena” u sehem
indiviz minn ghalga ohra adjacenti ghaliha. Qal li dawn iz-zewg ghelieq;i, flimkien
mal-Barrakka mertu ta’ dawn il-proceduri, kienu jiffurmaw parti minn territorju
akbar, u llum hemm diversi toroqg ghaddejjin minn dawn |-ghelieqi li xi darba
kienu jiffurmaw territorju wiehed. Spjega li |-proprjeta mertu ta’ dawn il-
proceduri, jigifieri |-Barrakka, darba kienet proprjeta ta’ zewg familji — dik ta’
Testaferrata Moroni Viani u dik ta’ Strickland, u kemm il-Barrakka kif ukoll |-
ghalqa kienu fizikament divizi fi tnejn bejn dawn iz-zewg familji. Ir-rikorrent gal
li sussegwentement, iz-zewg partijiet divizi tal-Barrakka gew esproprjati ghall-
uzu pubbliku, il-parti tal-familja Strickland giet esproprjata permezz ta’ kuntratt
tad-29 ta’ Lulju, 1933, u dik tal-familja Testaferrata giet esproprjata permezz ta’
kuntratt tat-23 ta’ Settembru, 1933. Ir-rikorrent zied jghid li I-esproprjazzjoni
kienet mahsuba biex tolgot il-Barrakka biss, u I-ghelieqi rispettivi ntirtu mid-
dixxendenti tal-familja Strickland u minn dawk tal-familja Testaferrata. Ir-

rikorrent spjega li fis-27 ta’ Dicembru, 2005, meta missieru kien ghadu haj,

huwa kien xtara s-sehem tal-ghalga ta’ Strickland, inkluz kull ‘aspettattiv’ biex
ikun jista’ jixtri I-Barrakka in kwistjoni. Ir-rikorrent qal li missieru miet fl-20 ta’
April, 2017, u l-eredi tieghu huma hu u huh Martin Testaferrata Moroni Viani.
Qal ukoll li meta huwa kien akkwista I-art, il-ftehim vigenti kien li f'’kaz li
javweraw ruhhom ic-cirkostanzi opportuni, huwa wahdu jkun jista’ jixtri |-
Barrakka li kienet esproprjata fl-1933. Qal li ¢-cirkostanzi opportuni huma dawk
li jirrizultaw meta proprjeta esproprjata ma tibgax mehtiega ghall-uzu pubbliku,
fejn is-sid esproprjat ikollu d-dritt li jirceviha lura bil-prezz stabbilit skont il-ligi.
Ir-rikorrent kompla jghid li ftit wara |-akkwist minnu ta’ parti mill-art fI-2005,
huwa beda jikkorrispondi mad-Dipartiment tal-Artijiet u ghamel riferiment
ghall-fatt li I-Barrakka kienet okkupata mir-Rabat Boy Scouts Group, li
sadanittant hargu mill-istess proprjeta. Qal ukoll li mill-indagini li saret minnu,
jirrizulta li I-Gvern applika u kiseb permess minghand I-Awtorita tal-lppjanar
biex jirrestawra din il-Barrakka u dan b’rabta ma’ progett akbar ghar-restawr
tal-binja fil-vicinanzi maghrufa bhala ‘il-Palju’. Ir-rikorrent qal ukoll li dawn iz-
zewg binjiet m’ghandhom x’jagsmu xejn ma’ xulxin. Ir-rikorrent ghamel
riferiment ghall-method statement fost id-dokumenti li ntbaghtu lill-Awtorita
tal-lppjanar fNovembru tal-2013, u qal li minn hemm jirrizulta li I-Barrakka in
kwistjoni kienet mikrija lir-Rabat Boy Scouts Group, filwaqt li I-parti ta’ taht
kienet gieghda tintuza bhala mahzen privat. Qal ukoll li jrid isir hafna xoghol
biex din il-Barrakka tigi ripristinata ghall-istat li kienet fih precedentement. Ir-
rikorrent gal li I-permess relattiv inghata lill-Gvern fit-8 t’April, 2014, u safejn jaf
hu, il-Barrakka tinsab abbandunata kompletament u ghadhom ma saru |-ebda
xoghlijiet fugha. Ir-rikorrent gal li jezistu ¢-¢irkostanzi opportuni biex huwa jkun

jista’ jikseb din il-Barrakka lura, partikolarment ghaliex din il-Barrakka kienet

Qrati tal-Gustizzja
Pagna 6 minn 22



Appell Inferjuri Numru 94/2021 LM

mikrija lill-privat u ghalhekk ma kien hemm I|-ebda uzu pubbliku ghaliha, il-fatt
li fdokument ipprezentat lill-Awtorita tal-lppjanar gie dikjarat li “[n]othing is
known about the Barrakka”, u ghalhekk fil-fehma tar-rikorrent gatt ma kien
hemm interess bizzejjed da parti tal-awtoritajiet governattivi f'dan is-sit. Qal
ukoll li I-Barrakka gatt ma giet skedata, li juri li m’hemm l|-ebda htiega ta’
intromissjoni pubblika, u dan is-sit ilu abbandunat u zdingat diversi snin, sabiex
b’hekk huwa wasal ghall-konkluzjoni li m’hemm I-ebda uzu pubbliku ghalih. Ir-
rikorrent qal li din il-Barrakka kienet privata, u ghalhekk ghandha tigi ritornata
f'idejn min kienet giet esproprjata. Flimkien mal-affidavit tieghu, ir-rikorrent

ipprezenta diversi dokumenti li jaghmel riferiment ghalihom fix-xhieda tieghu.

6. Iben ir-rikorrent, Stephen Henry Testaferrata Moroni Viani, fl-affidavit
tieghu pprezentat quddiem it-Tribunal, qal li huwa familjari ma’ diversi mill-
proprjetajiet li ghandu interess fihom missieru, u jaf li missieru ilu madwar
hmistax-il sena jipprova jixtri I-Barrakka lura, izda gatt ma nghata risposta mill-
awtoritajiet. Qal ukoll li fis-sena 2020 huwa stess kien avvicina lill-Awtorita tal-
Artijiet bi proposta sabiex jixtri |-Barrakka, u f'Lulju tal-2020 uffi¢jal tal-
customer care fl-istess Awtorita kien infurmah li sabiex il-kaz seta’ jigi
kkonsidrat, kellha timtela formula li ggib in-numru GLA1. Ix-xhud qal li huwa
kien jaf li d-decizjoni ahharija kellha tittiehed mill-Awtorita u mhux minn xi

ufficjal taghha.

7. Quddiem it-Tribunal xehed Dr Martin Testaferrata Moroni Viani, li jigi
hu r-rikorrent, li gal li l-art li fugha tinsab din il-Barrakka kienet ilha fil-pussess
ta’ zewg familji ewlenin, ta’ Testaferrata u ta’ Strickland, li kellhom nofs indiviz

kull wiehed minn dan it-territorju. Spjega li I-esproprju tal-Barrakka sehh fis-

sena 1933, fejn il-Gvern ta’ Malta dak iz-zmien akkwista s-sehem relattiv i
kellha I-familja Strickland u s-sehem relattiv li kellha I-familja Testaferrata. Ix-
xhud qal li huh akkwista I-artijiet fil-madwar ta’ din il-proprjeta flI-2005, fi zmien
meta I-ligi kienet tghid |li meta jirrizulta li m’ghadx hemm interess pubbliku fir-
rigward ta’ proprjeta esproprjata, I-esproprjat jista’ jitlob il-proprjeta lura. Ix-
xhud gal li f'dan il-kaz ghandu jirrizulta |li I-esproprjat kien individwu privat, u

ghalhekk dan ghandu jkollu ¢-¢ans li jakkwista I-proprjeta lura.

8. Ix-xhud Noel Gauci, case officer mal-Awtorita tal-Artijiet, spjega quddiem
it-Tribunal li I-Gvern ghandu hames porzjonijiet indivizi minn tmienja mill-
Barrakka, izda qal li huwa ma jafx jekk din hijiex mikrija jew le. Qal ukoll i

Heritage Malta wrew interess f'din il-proprjeta ghaliex ghandha valur storiku.

Is-Sentenza Appellata

9. Permezz tad-decizjoni moghtija fis-7 ta’ Marzu 2022, it-Tribunal
iddecieda li l-appell tar-rikorrent ghandu jigi michud, filwaqt li laga’ r-risposta

tal-Awtorita intimata, u dan wara li ghamel is-segwenti konsiderazzjonijiet:

“lkkunsidra:

i r-rikorrent hassu aggravat b’decizjoni tal-Awtorita intimata kif kontenuta f'ittra
datata 18 t'Awwissu, 2021 |li permezz taghha gie nfurmat li t-talba tieghu sabiex
tinhareg sejha ghall-offerti ghal trasferiment ta’ dik li hi maghrufa bhala I-Viewing
Gallery (“Barracca”) it-Telgha tas-Saqqajja, Rabat kienet giet michuda u dana peress
li s-sit kien ikkunsidrat bhala wirt ta’ certu valur li ma setax jigi mibjugh lill-privat.

Ir-rikorrent xehed illi s-sit in kwistjoni flimkien mat-territorju tal-madwar kien fiz-
zmien jappartjeni lill-familji Strickland u Testaferrata Viani. Jirrizulta wkoll illi fl-1933
is-sit in kwistjoni gie esproprjat mill-Gvern ta’ Malta. Wara numru ta’ snin, u cioé fl-
2005, ir-rikorrenti xtara s-sehem li kellhom il-familja Strickland fejn fost affarijiet ohra

akkwista wkoll “all residual rights to regain all or any part of the Viewing Balcony
(“Barracca”) as better described in the deed of Notary Dr Calcedonio Gatt of the
twenty-ninth July of the year nineteen thirty three (29.7.1933).” (fn. 1 Dokument
CTMV 006 a fol. 87). Ir-rikorrent spjega illi ghalkemm fl-2014 il-Gvern kien ottjena
permess minghand [-Awtorita tal-lppjanar sabiex jirrestawra dan is-sit, illum il-
gurnata l-istess sit jinsab kompletament abbandunat u ma saru ebda xoghlijiet. Huwa
jsostni lima baqa’ I-ebda raguni li ghandha zzomm lill-Gvern milli jirrilaxxa I-istess sit
favur tieghu ladarba Il-istess kien esproprjat minghand I-antenati tieghu ghal skop
pubbliku u llum is-sit jinsab in parti mikri lil terzi u fil-bgija tieghu fi stat ta’ abbandun.

Noel Gauci, ufficjal tal-Awtorita intimata, spjega illi peress li s-sit huwa ta’ ¢ertu valur
storiku huwa gie dirett mis-superjuri tieghu biex jiccekkja ma’ Heritage Malta jekk
humiex interessati fl-istess sit. Da parti taghha Heritage Malta urew interess fis-sit.
Mill-emejl mibghuta mis-Sovrintendenza tal-Patrimonju Kulturali jirrizulta wkoll illi I-
Awtorita giet mitluba tinfurmahom dwar il-procedura li kellhom jaghmlu sabiex
jitolbu li s-sehem rimanenti jigi akkwistat mill-Gvern. (fn. 2 Emejl a fol. 209)

Ikkunsidra:
Illi r-rikorrent ressaq tliet aggravji principali, u c¢ioé:

1. lllima hemm xejn fil-ligi li jipprekludi lill-Awtorita intimata milli tiddisponi minn siti
simili favur il-privat;

2. llli I-Awtorita nagset milli taghti kaz id-dritt tal-ewwel rifjut u dan in vista tar-rabta
li ghandu mas-sit in kwistjoni;

3. llli huwa dispost li jirrestawra s-sit, kif del resto ghandu d-dmir kull cittadin li
jaghmel fir-rigward tal-patrimonju kulturali.

i jibda biex jinghad illi ma jirrizultax li hemm qbil li I-Gvern huwa s-sid uniku tas-sit
in kwistjoni. Filwagt li minn dak |i jirrizulta mill-case officer report il-Gvern ghandu
5/8 tas-sit in kwistjoni, ir-rikorrent isostni li I-Gvern huwa s-sid assolut tal-istess sit. Illi
dan it-Tribunal mhux se jidhol f'din il-kwistjoni ghaliex ma jirrizultax li huwa I-mertu
ta’ dan I-appell u ma hemm I-ebda aggravju dwar dan.

i jinghad ukoll illi fir-rigward tat-tieni aggravju, id-dritt tal-ewwel rifjut kif jemergi
minn artikolu 32 tal-Kapitolu 573 tal-Ligijiet ta’ Matla ma jiccentra xejn fl-istadju ta’
applikazzjoni bhal dik odjerna. Dan id-dritt jista’ jiskatta semmai wara li tohrog sejha
ghall-offerti u mhux gabel. Mill-case officer report jirrizulta li I-Awtorita intimata
hadet in konsiderazzjoni l-istorja tas-sit, kif del resto anke sottomessa mir-rikorrenti
fl-applikazzjoni tieghu, perdo dana kollu ma seta’ qatt jiskatta xi dritt abbazi tal-
artikolu su-citat fl-istadju inizjali tal-evalwazzjoni tal-applikazzjoni.

Illi ghalhekk it-Tribunal se jinvesti I-ewwel u t-tielet aggravji, u cioé jekk I-Awtorita
intimata ezZercitatx id-diskrezzjoni mhollija f’idejha, qua amministratur tal-art
pubblika, b’mod ragjonevoli u gust fic-Cirkostanzi u abbazi tal-fatti li kellha
quddiemha.

i r-rikorrent isostni li ma hemm xejn fil-ligi li jwaqqaf lill-Awtorita intimata milli
tiddisponi mis-sit favur ir-rikorrent qua persuna privata. Fil-fatt fin-Nota ta’
Sottomissjonijiet tieghu, ir-rikorrent ikkwota diversi dispozizzjonijiet tal-Kapitolu 445
(Att dwar il-Patrimonju Kulturali) fejn il-protezzjoni tal-patrimonju kulturali Malti hija
dmir li jinkombi fuq il-Gvern, gvern lokali, is-settur privat u s-settur tal-volontarjat. Illi
pero t-Tribunal josserva li filwaqt li I-imsemmi Att jikkoncedi li I-konservazzjoni u I-
amministrazzjoni tal-patrimonju kulturali jista’ jigi fdat permezz ta’ att ta’ kurazija
f’idejn xi enti sew pubblika u sew privata, imkien ma jissemma li tali kurazija tista’
tinghata lil xi individwu. (fn. 3 Artikolu 8(5)(a) tal-Kapitolu 445 tal-Ligijiet ta’ Malta)

Illi skont ir-rapport esebit mir-rikorrent jirrizulta li -ambjenti ta’ dan is-sit ghandhom
bzonn interventi ta’ manutenzjoni perdo ma jirrizultax li kien hemm xi hsarat estensivi.
(fn. 4 Dokument CTM 008A — Method Statement for Conservation Works a fol. 147 et
sequitur). Noel Gauci stqarr illi I-istess sit kien gie moghti lill-grupp tal-Iscouts tar-
Rabat pero dawn kienu nghataw post alternattiv minn fejn joperaw. Jirrizulta wkoll
illi minkejja li I-Gvern ottjena I-permessi ghar-restawr tas-sit u dan kif jirrizulta mid-
dokumenti esebiti mir-rikorrent (fn. 5 a. Fol. 155 et sequitur), ma jirrizultax li sar xi
intervent fuq I-istess sit.

i dan it-Tribunal jista’ jifthem illi r-rikorrent ghandu I-mezzi u I-hegga li jekk is-sit jigi
akkwistat minnu huwa jkun jista’ jaghmel l-interventi ta’ restawr li hemm bzonn li
jsiru. Illi madanakollu I-Awtorita ma tistax tikkunsidra biss il-mezzi li jista’ ghandu r-
rikorrent. Stante li s-sit huwa ta’ importanza kulturali hemm ghadd ta’ fatturi ohra li
riedu jittiehdu in kunsiderazzjoni.

Wi kif jirrizulta mid-Dokument CTMV 008A esebit a fol. 95 et sequitur tal-process,
liema dokument huwa intitolat “Method Statement for Conservation Works” redatt
fl-2013 mid-Direttorat tar-Restawr, is-sit in kwistjoni huwa adjacenti ghal dik li hi
maghrufa bhala “lI-Loggia tal-Palju”, liema Loggia hija inkluza fl-Antiques Protection
List tal-1932 u kif ukoll hija binja skedata bhala “Grade 1 national monument”. Dan /-
iskedar sar permezz ta’ Avviz Numru 1082/09 pubblikat fil-Gazzetta tal-Gvern tat-22
ta’ Dicembru, 2009. Fl-istess dokument hemm imnizzel is-segwenti “The _adjacent
buildings seem not to be included in this scheduling although they merit such
listing”. (fn 6 Enfasi tat-Tribunal). llli dawn il-binjiet adjacenti huma proprju I-ambjenti

tas-sit in kwistjoni u cioé dik maghrufa bhala I-“Barracca”. Di pit mill-istess dokumenti

jirrizulta li I-imsemmija Loggia u I-binjiet adjacenti jagghu fiz-zona ta’ konservazzjoni
urbana tar-Rabat u wkoll gew inkluzi fis-siti ta’ importanza arkeologika tar-Rabat u I-
Imdina permezz ta’ notifikazzjoni tal-Gvern 766/98 datata 16 ta’ Ottubru, 1998,
apparti li huma sitwati f’Area of High Landscape Value (Rural) tas-Saqqajja, tal-Plieri
u it-Tafal tal-Imdina u dan kif jirrizulta min-Notifikazzjoni tal-Gvern 1236/12 datata 7
ta’ Dicembru, 2012.

Ili ghalhekk mhemmx dubju i s-sit in kwistjoni ghandu valur patrimonjali
konsiderevoli. Illi minn dak i huwa fid-dominju pubbliku jirrizulta illi I-Loggia tal-Palju
giet restawrata fl-2016 (fn. 7 https://tvmnews.mt/news/inawqurat-ir-restawr-tal-

logga-tal-palju-fir-rabat/) perd ma jidhirx li sar l-istess fir-rigward tal-“Barracca”.

Kwindi I-Awtorita intimata, meta rinfaccjata b’talba ghall-akkwist ta’ sit bhal dak
odjern kellha kull dmir li tikkonsulta mas-Sovrintendenza tal-Patrimonju Kulturali,
liema Sovrintendenza, ai termini tal-Kapitolu 445 (Att Dwar il-Patrimonju Kulturali)
ghandha l-obbligu li twettaq id-dmirijiet tal-Istat biex tizgura I-protezzjoni u I-
accessibilita tal-patrimonju kulturali kif imfisser fl-imsemmi Att. Gustament,
ghalhekk, is-Sovrintendenza meta kkuntattjata dwar dan is-sit mill-Awtorita intimata,
gieset il-potenzjal ta’ tali sit u uriet interess li jekk il-Gvern m’ghandux I-ishma kollha,
jakkwista I-ishma rimanenti.

i t-Tribunal ifakkar li I-Awtorita intimata ghandha l-obbligu li tamministra I-art
pubblika bl-aktar mod assolut pero wkoll bhala bonus paterfamilias, /i jfisser, fost
affarijiet ohra, li ghandha tara li jsir I-ahjar uzu tal-istess art. llli fil-fehma ta’ dan it-
Tribunal, I-ahjar uzu tas-sit in kwistjoni huwa li jitgawda mill-pubbliku in generali u
mhux minn individwu wiehed, anke jekk I-intenzjonijiet tieghu jistghu jkunu tajbin.
Ghaldagstant, filwaqt li jawspika li jsir ir-restawr necessarju li ilu snin twal biex isir,
ma jsib xejn irragonevoli fid-decizjoni appellata li tittiehed abbazi tal-interess
pubbliku. It-Tribunal huwa tal-fehma illi I-patrimonju storiku u kulturali ta’ pajjizna,
ghandu jibga’ accessibbli ghall-pubbliku in generali b’dana illi I-Gvern ghandu jiehu
hsieb li fejn hemm bzonn isiru I-interventi necessarji sabiex din I-accessibilita tkun
wahda reali.

i finalment, ghalkemm mhux imressaq bhala aggravju, ir-rikorrent xehed illi I-istess
sit ghandu jerga’ jigi fil-pussess tieghu ai termini tal-Att dwar it-Trasferimenti ta’
Artijiet tal-Gvern. Illi t-Tribunal jirrileva illi I-Att citat mir-rikorrent gie mhassar
permezz tal-Att XVII tal-2017, u cioé, I-Att dwar Artijiet tal-Gvern. Illli dan I-ahhar
imsemmi Att f’Artikolu 2 jistipula illi t-trasferiment ta’ art esproprjata, meta ma tkunx
ghadha mehtiega ghal skop pubbliku, lill-persuna li dik I-art tkun giet hekk akkwistata
minghandha, jew lill-eredi fit-titolu taghha, m’ghandux jikkostitwixxi trasferiment
ghall-finijiet tal-istess Att. llli pero, it-Tribunal jirrileva illi, ghalkemm fl-2005 ir-

rikorrent kien talab lill-Kkummissarju tal-Artijiet sabiex isir it-trasferiment tas-sit lura
lilu siccome I-istess sit, skont hu, kien gieghed jigi uzat ghal skopijiet privati, (fn. 8
Dokument CTMV 007) dak li gie deciz mill-Awtorita ma kinitx it-talba tar-rikorrent tal-
2005 izda talba sabiex is-sit in kwistjoni jigi trasferit wara sejha ghall-offerti. Illi t-
Tribunal jirrileva illi skont il-Kapitolu 573 tal-Ligijet ta’” Malta “skop pubbliku” huwa
definit hekk “skop pubbliku” jfisser kull skop li ghandu x’jagsam mal-uzu esklussiv tal-
Gvern jew mal-uzu pubbliku generali, jew li ghandu x’jagsam ma’ jew jiswa ghall-
interess jew qadi tal-pubbliku (sew jekk I-art tkun ghall-uzu tal-Gvern sew jekk le) jew
ma’ jew ghall-ippjanar tal-ibliet jew ma’ jew ghar-rikostruzzjoni jew ghaz-zieda fl-
impiegi, jew ghat-tkattir fit-turizmu, jew ghall-promozzjoni tal-kultura, jew ghall-
preservazzjoni tal-identita nazzjonali u storika (fn. 9 Enfasi tat-Tribunal), jew ghall-
harsien ekonomiku tal-Istat jew kull skop li ghandu x’jagsam mad-difiza ta’ Malta jew
li ghandu x’jagsam ma’ jew jiswa ghall-operazzjonijiet navali, militari jew tal-ajru; u
jfisser ukoll li kull skop iehor imsemmi bhala pubbliku minn xi ligi; u ghall-finijiet ta’
din it-tifsira, fejn l-iskop sabiex jigi ezercitat xi dritt taht dan I-Att ikun marbut mal-
utilizzazzjoni ta’ xi art jew dritt marbut jew relatat maghha ghal kull raguni marbuta
mal-provvista, hazna jew distribuzzjoni ta’ karburanti jew sorsi ohra ta’ energija, jew
f’konnessjoni mal-provvista ta’ xi servizz ta’ utilita jew servizz municipali jew progett
infrastrutturali, ghandu jitgies bhala konness ma’ jew ancillari ghall-interess pubbliku
jew utilita.”

Illi minghajr pregudizzju ghal dak li ntqal hawn fuq, fil-mori ta’ dawn il-proceduri ma
ngabet ebda prova da parti tar-rikorrent la x’kien l-iskop pubbliku li ghalih gie
esproprjat is-sit snin ilu u wisq inqas li I-istess skop pubbliku m’ghadux aktar fis-sehh.
Di piu, it-Tribunal jirrileva illi I-Awtorita intimata, qua amministratur tal-art pubblika,
m’ghandha l-ebda dover li tiddisponi mill-istess art favur terzi u kwindi hadd
m’ghandu jkollu xi aspettattiva li dak li jitlob bilfors irid jinghatalu.

Illi ghaldagstant, filwaqt li t-Tribunal jifhem li r-rabta li r-rikorrent jista” ghandu mas-
sit in kwistjoni, ladarba I-istess sit illum huwa proprjeta tal-Istat u huwa sit megqjus
bhala ta’ importanza ghall-wirt ta’ pajjizna, ghandu jkun I-istess Stat li jippriservah bl-
ahjar mod possibbli fl-interess pubbliku.

Decide

Ghaldagstant it-Tribunal, ghar-ragunijiet hawn fuq premessi, gieghed jichad I-appell
tar-rikorrent u jilga’ r-risposta tal-Awtorita intimata.

Spejjez a karigu tar-rikorrent.”

L-Appell

10. lIr-rikorrent ressaq l-appell tieghu minn din id-decizjoni permezz ta’ rikors
tal-appell tal-25 ta’ Marzu, 2022, fejn talab lil din il-Qorti joghgobha thassar,
tirrevoka u tikkancella s-sentenza tat-Tribunal tas-7 ta’ Marzu, 2022, u
konsegwentement tilqa’ t-talba tal-appellant, fis-sens li tordna lill-Awtorita
appellata tikkonsidra t-talba tal-appellant ghar-riakkwist tas-sit maghruf bhala

‘il-Barrakka’, fit-Telgha tas-Saqqajja, ir-Rabat.

11. L-appellant spjega |i huwa hass ruhhu aggravat ghaliex it-Tribunal
iddecieda li filwaqt li I-ligi tipprovdi li I-konservazzjoni u I-amministrazzjoni tal-
patrimonju kulturali jista’ jigi fdat permezz ta’ att ta’ kurazija flidejn xi enti
pubblika jew privata, imkien ma jinghad li tali kurazija tista’ tinghata lil xi
individwu. L-appellant ghamel riferiment ghall-Kap. 445, |-Att dwar il-
Patrimonju Kulturali, u senjatament ghat-tagsima “Principji u Dmirijiet

Generali”, fejn fl-artikolu 4 tieghu jghid:

“4. L-Istat Malti jkollu d-dmir jistabbilixxi u jzomm strutturi amministrativi u
regolatorji ta’ sovrintendenza sabiex jizgura li dan il-patrimonju jkun protett u
konservat, kif ukoll jahseb ghal dawk I-istrutturi I-ohra li jkunu mehtiega ghall-
amministrazzjoni tal-kura, espozizzjoni u apprezzament ta’ dan il-patrimonju.

(4) Dak id-dmir li tipprotegi jinkludi wkoll id-dmir ta’ inkoraggiment tal-uzu
sostenibbli u z-zamma fi stat tajjeb tar-rizorsa ta’ patrimonju kulturali, skont il-
principji ta’ konservazzjoni integrata, inkluz:

(a) l-inkoraggiment tal-integrazzjoni ta’ prattiki ta’ konservazzjoni u ta’ tmexxija
ghar-rigward ta’ patrimonju kulturali f'kull livell ta’ gvern, gvern lokali, is-settur

privat u tal-volontarjat; (enfasi mizjud).

12. L-appellant qal li ghalhekk il-ligi stess ma tiddiskriminax bejn entita
privata fis-sens ta’ individwu, u entita ohra li mhijiex individwu, u I-ligi ssemmi
biss ‘is-settur privat’. L-appellant gal |i din il-konsiderazzjoni saret fil-bidu tal-
konsiderazzjonijiet tat-Tribunal, u ghalhekk ladarba din il-konsiderazzjoni
serviet bhala I-bazi, il-kumplament tar-ragunament tat-Tribunal huwa
kompletament zbaljat. L-appellant gal li kieku ried, it-Tribunal seta’ jieqaf hawn
minghajr konsiderazzjonijiet ulterjuri, izda dan ma sarx. Qal |i dan ifisser li
lanqas it-Tribunal ma kien kuntent b’din I-interpretazzjoni, ghalkemm il-fatt li
din il-konsiderazzjoni saret fil-bidu tar-ragunament moghti, ifisser li din hija
wahda ta’ certa portata. L-appellant gal li t-Tribunal nagas milli jaghti d-debita
konsiderazzjoni ghall-aspett fattwali u emozzjonali tieghu fir-rigward ta’ dan is-
sit, u gal li minkejja li l-apprezzament ta’ fatt m’ghandux jigi ddisturbat
leggerment minn din il-Qorti, m’hemm xejn xi jzomm lil din il-Qorti milli
tirrevedi dak deciz, ghaliex din hija wkoll Qorti ta’ korrezzjoni. L-appellant gal li
[-Awtorita appellata m’ghamlet I-ebda kontro-ezami tax-xhieda prodotti minnu,
u ghalhekk din ix-xhieda ghandha titgies bhala accettata, inkluz il-parti tax-

xhieda fir-rigward tat-titolu tieghu.

13.  It-tieni aggravju tal-appellant huwa dwar I-interess pubbliku. Qal li Noel
Gauci ghall-Awtorita appellata xehed li [-Awtorita cahdet it-talba tal-appellant
ghaliex skont l-appellata, |-oggezzjoni ta’ Heritage Malta hija ekwiparabbli mal-
interess patrimonjali, kulturali u storiku tas-sit in kwistjoni skont il-ligi. L-
appellant gal ukoll li huwa ma jagbilx, ghaliex fil-pro¢eduri quddiem it-Tribunal
[-Awtorita kellha tissostanzja x’inhu l-interess ta’ Heritage Malta. L-appellant
gal li Heritage Malta semmiet I-interess generiku li hija ghandha f'dan is-sit,

minghajr ma tat dettalji dwar it-tip ta’ pjan li ghandha ghar-restawr u I-

manutenzjoni tieghu. L-appellant sahaq li I-provi juru I-kontra, u li dan is-sit
inghata lill-privat u thalla jaga’ fi stat ta’ abbandun. Qal ukoll li dan il-fatt gie
ppruvat, u t-Tribunal hass il-htiega li lejn |-ahhar tas-sentenza jawspika li dan |-
istat ta’ fatt ma jibgax jipperdura. L-appellant gal li lejn I-ahhar tas-sentenza, it-
Tribunal gal li I-appellant ma gab |-ebda prova li I-iskop pubbliku li ghalih is-sit
kien esproprjat m’ghadux aktar fis-sehh. Izda I-appellant jghid li f'dan il-kaz
kienet |-Awtorita li nagset li tipprova xi skop ghandha ghal dan is-sit, u x'uzu
pubbliku fi hsiebha taghmel minnu, ladarba dan thalla fl-istat li hu. L-appellant
gal li kienet I-Awtorita appellata li kellha l-oneru ta’ tali prova, ladarba jirrizulta
li din kienet ir-raguni ewlenija |i wasslet ghar-rifjut tat-talba tieghu. Qal li
ghalhekk |-ahhar parti tad-decizjoni tat-Tribunal, fejn dan impona d-dover fuq

[-appellant li jipprova l-interess pubbliku, hija hazina.

14. It-tielet aggravju tal-appellant huwa dwar l-iskedar tas-sit. Spjega li
adjacenti ghall-fond mertu ta’ dawn il-proceduri hemm is-sit imsejjah ‘ll-Loggia
tal-Palju’, li gie inkluz fl-Antiques Protection List tal-1932, u li gie skedat bhala
Grade 1 national monument. Qal li t-Tribunal ghamel wkoll riferiment ghall-
kumment fl-istess dokument li anki s-sit in kwistjoni jimmerita li jiddahhal f'din
il-lista, izda l-appellant gal li ladarba s-sit in kwistjoni ma ddahhalx fil-lista u ma
giex skedat bhala Grade 1, sinjal li kien hemm ragunijiet bizzejjed ghalfejn il-
legislatur ghazel li ma jinkludix il-Barrakka mal-bini storiku adjacenti. L-appellant
gal li jista’ jkun li din kienet ir-raguni ghalfejn |-awtoritajiet iddecidew li jhallu s-
sit jintuza bhala clubhouse ghal snin twal, u dan is-sit qatt ma tqgies bhala sit ta’
importanza partikolari, izda ta’ importanza sekondarja mil-lat patrimonjali. Qal
li huwa kemmxejn kontradittorju li filwaqt li I-appellata tishaq fuq l-importanza

ta’ dan is-sit, fl-istess waqt taghti parti minnu lil terz, u thalli parti ohra tigi

abbuzata u malandata. L-appellant gal li ghalhekk jekk gatt kien hemm skop

pubbliku wara t-tehid ta’ dan is-sit, dan l-iskop ilu li miet diversi snin.

15. L-Awtorita appellata ma ressget |-ebda risposta ghar-rikors tal-appell tal-
appellant, ghalkemm meta nzammet |-ewwel udjenza quddiem din il-Qorti, |-
avukat difensur tal-Awtorita vverbalizza li I-Awtorita tagbel pjenament mad-

decizjoni moghtija mit-Tribunal.

Konsiderazzjonijiet ta’ din il-Qorti

16. Din il-Qorti ser tghaddi sabiex tikkunsidra l-aggravji mressqa mill-
appellant, u dan fid-dawl tal-konsiderazzjonijiet maghmulin mit-Tribunal fis-

sentenza appellata.

L-ewwel aggravju: il-Kap. 445 ma jiddiskriminax kontra individwi privati

17. L-appellant ghamel riferiment ghall-parti tad-decizjoni tat-Tribunal fejn
sar riferiment ghall-artikolu 4 tal-Kap. 445 tal-Ligijiet ta’ Malta (I-Att dwar il-
Patrimonju Kulturali), li jghid li I-Istat Malti ghandu jinkoraggixxi l|-uzu
sostenibbli u z-zamma fi stat tajjeb tal-patrimonju kulturali bl-inkoraggiment ta’
prattiki ta’ konservazzjoni u ta’ tmexxija bl-involviment tal-gvern, il-gvern lokali,
is-settur privat u I-volontarjat. L-appellant jghid li ghalhekk dan l-artikolu tal-ligi
ma jiddiskriminax kontra individwi privati, u t-Tribunal kien Zzbaljat fl-
interpretazzjoni moghtija minnu. Qal ukoll li t-Tribunal nagas milli jikkonsidra r-

rabta emozzjonali li huwa ghandu mas-sit, u kien ghalhekk li t-Tribunal wasal

ghad-decizjoni zbaljata, li individwu bhall-appellant m’ghandux ikun fdat bir-

restawr u bil-pussess ta’ sit bhal dan.

18. 1l-Qorti tqis li dan |-aggravju tal-appellant jirrapprezenta parti zghira ferm
mill-kwadru tal-konsiderazzjonijiet |li ghamel it-Tribunal gabel wasal ghad-
decizjoni tieghu, u ghalhekk ma jistax jinghad li ghaliex |-appellant ma jaqgbilx
mal-interpretazzjoni moghtija mit-Tribunal, is-sentenza appellata hija zbaljata
fl-intier taghha. Fl-ewwel lok irid jinghad li minkejja li huwa minnu li I-Kap. 445
ma jeskludix is-sehem ta’ individwi mill-prattiki ta’ konservazzjoni ghar-restawr
u I-manutenzjoni ta’ siti ta’ importanza ghall-patrimonju kulturali tal-pajjiz, fl-
istess waqgt dan I-Att isemmi bhala ezempiji ta’ entitajiet li jistghu jigu involuti fi
prattiki ghall-konservazzjoni ta’ siti bhal dawn, entitajiet governattivi, tal-gvern
lokali, is-settur privat, i jista’ jinkludi wkoll ghalhekk individwi privati, ul-gasam
tal-volontarjat. II-Qorti tqis li filwaqt li I-appellant huwa korrett meta jsostni li |-
Att dwar il-Patrimonju Kulturali ma jiddiskriminax kontra individwi bhalu, fl-
istess waqt dan gieghed iwarrab ghal kollox il-fatt li d-decizjoni tat-Tribunal
mhijiex imsejsa fuq il-konsiderazzjoni dwar jekk l-appellant wahdu ghandux il-
mezzi jew huwiex il-persuna idonea biex tkun fdata bil-pussess ta’ sit megjus
bhala parti mill-patrimonju kulturali tal-pajjiz. L-appellant jghid li huwa ghandu
rabta emozzjonali mas-sit ghaliex kien hemm zmien meta |-Barrakka kienet
tifforma parti minn ghalqa li kienet fil-pussess tal-antenati tieghu, u meta huwa
akkwista l-intier tal-ghalga minghand il-familja Strickland, huwa zamm ‘I-
aspettattiv’ li xi darba jkun jista’ jikseb din il-Barrakka. Din ix-xewqa tal-
appellant izda tippresupponi li s-sid attwali tas-sit, irid jiddisponi minnu. L-

intenzjoni espressa mill-appellant fil-kuntratt tal-akkwist minghand il-familja

Strickland, bl-ebda mod ma tista’ titqies li torbot lill-Awtorita appellata, li ma
kinitx parti minn dak il-kuntratt. Ghaldagstant, it-talba li ghamel l-appellant lill-
Awtorita appellata ghall-akkwist minnu ta’ dan is-sit, kienet tiddependi fuq jekk
I-Awtorita appellata kellhiex interess li tiddisponi minn dan is-sit jew le. L-
appellant langas ma specifika b’liema termini u kundizzjonijiet huwa jixtieq li
jakkwista dan is-sit, u filwaqt li fil-kuntratt tal-2005 specifika li kellu interess “to
regain all or any part of the viewing balcony (barracca)”, fit-talba tieghu lill-
Awtorita huwa tkellem dwar |-akkwist mill-gdid minnu ta’ dan is-sit, minghajr
ebda konsiderazzjoni ta’ prezz jew titolu li bis-sahha tieghu l-appellant xtaq li
jikseb il-pussess ta’ dan is-sit. L-appellant mhux ikun korrett jew leali lejn il-fatti
meta jitkellem dwar id-dritt li jakkwista parti jew l-intier ta’ dan is-sit lura fil-
pussess tieghu, u dan ghaliex is-sit ilu li gie esproprjat mill-1933, u ghalhekk
kemm l-appellant kif ukoll l-antenati tal-familja Strickland ilhom |i gew
spussessati minnu. L-appellant imkien ma jghid lanqgas jekk kinux saru |-
proceduri tal-esproprju, jekk kienx sar hlas mill-awtoritajiet governattivi ghat-
tehid ta’ dan is-sit, u donnu li gieghed jibbaza |-pretensjoni tieghu li jiehu I-
pussess ta’ dan is-sit fuq il-fatt li I-Istat Malti m’huwa jaghmel I-ebda uzu minn
dan is-sit, u ghadu ma sar I-ebda xoghol ta’ restawr fuqu minkejja li I-Palju tal-
Loggia li jinsab biswitu gie restawrat xi snin ilu. F'dan il-kaz, is-sid attwali tas-sit
(I-Awtorita tal-Artijiet) hadet id-decizjoni li jkun ahjar li dan is-sit jibga’ fil-
pussess taghha, ma jigi ttrasferit lill-ebda entita jew individwu, u jithalla ghat-
tgawdija tal-pubbliku. Il-fatt li individwu privat jista’ jitfa’ harstu fug proprjeta
u juriinteress fl-akkwist taghha, ma jfissirx li I-Awtorita appellata ghandha tilqa’
dik it-talba, partikolarment jekk gatt ma kien hemm pjanijiet ghat-trasferiment

ta’ dak is-sit lill-privat. Ghaldagstant, minkejja li huwa minnu li l-artikolu 4 tal-

Kap. 445 ma jiddiskriminax kontra individwi privati, dagstant iehor huwa
principju stabbilit li [-fatt li I-privat juri interess fl-akkwist b’liema titolu li jkun,
ta’ xi sit mizmum mill-Awtorita appellata, ma jfissirx li dak is-sit ghandu jigi
ttrasferit lilu. In vista ta’ dawn il-konsiderazzjonijiet, tqis li -ewwel aggravju tal-

appellant mhuwiex gustifikat, u tichdu.

It-tieni aggravju: I-Awtorita tal-Artijiet kellha tipprova x’inhu I-iskop
pubbliku

19. L-appellant gal li Heritage Malta esprimiet ir-riservi taghha dwar it-
trasferiment ta’ dan is-sit minhabba |-interess patrimonjali, kulturali u storiku
tas-sit. Qal li pero Heritage Malta ma pprovdiet |-ebda dettalji dwar ir-restawr
u I-manutenzjoni li kellhom isiru fis-sit, u minflok jirrizulta bl-aktar mod ¢ar li s-
sit thalla fi stat ta’ telqga u abbandun. L-appellant jikkontendi li kellha tkun I-
Awtorita tal-Artijiet |i taghti prova l-iskop pubbliku tas-sit u tal-pjanijiet li

ghandha ghalih, u huwa m’ghandu |-ebda oneru ta’ prova f'dan ir-rigward.

20. Is-sit in kwistjoni ilu li gie esproprjat mill-1933, u jekk fil-prezent I-iskop
pubbliku li ghalih ittiehed dan is-sit jista’ jkun li mhux dagstant evidenti, stante
li kif isostni l-appellant fil-prezent m’huwa ged jsir I-ebda uzu minnu,
b’dagshekk ma jfissirx li mal-medda tas-snin ma kienx hemm skop pubbliku
wara dan it-tehid. Noel Gauci, |-uffi¢jal tal-Awtorita tal-Artijiet li xehed quddiem
it-Tribunal, spjega li dan is-sit huwa meqjus bhala wiehed formanti parti mill-
patrimonju storiku tal-pajjiz. II-Qorti tirrileva li I-Awtorita tal-Artijiet ghandha I-
obbligu li tamministra I-art pubblika bl-ahjar mod possibbli u bhala bonus
paterfamilias, u li |-ahjar amministrazzjoni tas-sit in kwistjoni f'dan il-mument

ma jfissirx necessarjament li dan ghandu jinbiegh jew jigi ttrasferit lil xi
individwu privat ghall-uzu personali tieghu. Tqis ghalhekk li dan I-aggravju

mhuwiex gustifikat, u tichdu.

It-tielet aggravju: l-iskop pubbliku wara I-esproprju tas-sit

21. L-appellant jghid li s-sit biswit il-Barrakka mertu ta’ dawn il-proceduri,
maghruf bhala ‘ll-Loggia tal-Palju’ gie inkluz fl-Antiques Protection List tal-1932,
u gie skedat ukoll bhala Grade 1 national monument. Qal li mhux I-istess sar fir-
rigward tal-Barrakka, u jista’ jkun li din ma gietx inkluza bl-istess mod ghaliex I-
importanza patrimonjali taghha hija wahda sekondarja. L-appellant gal ukoll li
jekk xi darba kien hemm skop pubbliku wara t-tehid ta’ dan is-sit, dan ilu li

spicca.

22. L-appellant donnu li gieghed isejjes dan it-tielet aggravju tieghu fuq il-
pretensjoni li dan is-sit ghandu jigi ttrasferit lilu, ghaliex jekk meta sar I-
esproprju fl-1933 kien hemm skop pubbliku, illum dan I-iskop pubbliku ma
baqax jissussisti. Hawnhekk il-Qorti taghmel riferiment ghal dak deciz mill-Qorti
Kostituzzjonali fis-sentenza fl-ismijiet Pawlu Cachia vs. Avukat Generali et
fejn inghad li huwa obbligu tal-Istat li jkun ged jesproprja, li jipprova li dak I-
esproprju jkun ged isir fl-interess pubbliku, u li dan I-interess pubbliku jrid jibga’
jissussisti sal-mument meta l-art tghaddi ghand I-Istat b’'mod definittiv bil-
konkluzjoni tal-proceduri tal-esproprju. II-Qorti Kostituzzjonali fis-sentenza fl-

ismijiet Francis Bezzina Wettinger et vs. Kummissarju tal-Artijiet?, tenniet il-

128.12.2001.
210.10.2003.

principju li I-Istat kellu jaghmel il-prova, mhux biss li b’mod konkret kien hemm
il-htiega tal-esproprju fl-interess pubbliku jew fl-interess generali, izda li dak I-
interess pubbliku baga’ jissussisti sal-mument meta Il-art ghaddiet
definittivament f'idejn I-Istat bit-tkomplija tal-proceduri tal-esproprju. F'dan il-
kaz l-appellant imkien ma jghid i |-proceduri tal-esproprju ma gewx
ikkompletati, jew li ma thallasx kumpens ghat-tehid ta’ din l-art lil min irrizulta
li kien is-sid taghha fl-1933. Isir riferiment ukoll ghal sentenza ohra tal-Qorti
Kostituzzjonali fl-ismijiet John Curmi noe vs. ll-kummissarju tal-Artijiet et3, fejn
sar riferiment ghad-decizjonijiet tal-Qorti Ewropea tad-Drittijiet tal-Bniedem fl-
ismijiet Pressos Compania Naviera S.A. et v. Belgium, u James and Others v.

The United Kingdom:

“The Court recalls that the national authorities enjoy a wide margin of appreciation
in determining what is “in the public interest”, because under the Convention system
it is for them to make the initial assessment both of the existence of a problem of
public concern warranting measures of deprivation of property and of the remedial
action to be taken.”

23. Ghaldagstant tqis li dan l-aggravju tal-appellant mhuwiex misthoqq,
partikolarment meta l-appellant ma gab |-ebda prova jew argument li minkejja
li I-Istat ha pussess ta’ dan is-sit tant snin ilu, il-proceduri tal-esproprju marbuta
mieghu bagghu ma gewx fi tmiemhom. Hija |-Awtorita tal-Artijiet li ghandha |-
obbligu legali li tamministra dan is-sit fl-ahjar interess tal-pubbliku b’mod
generali. It-talbiet tal-appellant f'dan ir-rigward huma bbazati fuq pretensjoni
ta’ dritt li huwa arroga ghalih innifsu meta ffirma I-kuntratt ghall-akkwist ta’

artijiet ohra fil-vicinanzi tal-Barrakka, izda I-Awtorita tal-Artijiet bl-ebda mod ma

8 26.06.2000.

tista’ titqgies li hija marbuta b’dak li gie mifthiem mill-appellant ma’ terzi. Tqis

ghalhekk li anki dan I-aggravju mhuwiex gustifikat, u tichdu.

Decide

Ghar-ragunijiet premessi, din il-Qorti tiddeciedi I-appell tal-appellant billi

tichdu, filwaqt li tikkonferma s-sentenza appellata fl-intier taghha.

L-ispejjez tal-proceduri quddiem it-Tribunal ghandhom jibgghu kif decizi,

filwaqt li l-ispejjez ta’ dan l-appell ghandhom ikunu a karigu tal-appellant.

Moaqrija.

Onor. Dr Lawrence Mintoff LL.D.
Imhallef

Rosemarie Calleja
Deputat Registratur

